
Anotasiya:  Маktabgacha ta’lim tashkilotlarida va oilada muntazam 

olib boriladigan, tarbiyalanuvchilarni Vatanga sadoqat, milliy g’urur va 

buyuk ajdodlar ma’naviy merosiga hurmat ruhida tarbiyalashga qaratilgan 

ma’naviy-ma’rifiy, tarbiyaviy ishlar jarayonida xalqimizning boy ma'naviy-

madaniy merosi, sharqonq va umumbashariy qadriyatlar asosida mamlakat, 

millat kelajagini belgilaydi. 

Резюме. Богатое духовное и культурное наследие нашего народа, 

будущее страны и нации определяет будущее страны в процессе 

духовно-просветительской работы, которая регулярно организуется в 

дошкольных образовательных учреждениях. 

Summary. The rich spiritual and cultural heritage of our people, the 

future of the country and nation determines the future of the country in the 

process of spiritual and educational work, which is regularly organized in 

preschool educational institutions. 

 

Maktabgacha ta‟lim yoshidagi bolalarda milliy g„ururni shakllantirishda 

nafaqat maktabgacha ta‟lim tashkilotlari, balki oilaning ham mavjud 

holatini o„rganish muhim ahamiyatni kasb etadi. Chunki, bolalarning bo„sh 

vaqti, asosan, uyda, oila davrasida o„tadi. Buni hisobga olmaslik, yosh avlod 

tarbiyasida ota-onaning burchi va vazifalari haqida yanada chuqurroq 

o„ylamasak xato bo„ladi. 

Milliy g„ururning bir jihati Vatanga, millatga, elu yurtga sadoqat bilan 

xizmat qilishdir. Vatanini sevmagan, millatining tarixi va taqdiriga loqayd 

qaraydigan insonning komilligi haqida so„z bo„lishi mumkin emas. 

Oila tarbiyasida doimiy ta‟sirchan kuch oiladagi munosabat, oila muhiti, 

oila a‟zolarining o„zaro aloqasi, ota-ona, aka-uka va boshqalarning hulq-

atvori, madaniy va siyosiy saviyasi, muomala madaniyati, oilaning 

daromadi, yashash sharoiti va boshqa holatlar bola kamolotiga ta‟sir 

qiladigan asosiy omillardir. Oila qanchalik tartibli, yaxshi hulq-atvorli, uning 

a‟zolarining o„zaro munosabatlari samimiy bo„lsa, oila tarbiyasi ham 

shunchalik samarali bo„ladi. 

Imom ibn Kudoma o„zining: “Minxojul-kosidin” nomli kitobida bir necha 

odoblarni zikr qiladi: “Bola voyaga yetib, unda fikrlash alomatlari namoyon 

bo„lsa, uni yaxshi kuzatish va ahvolini o„rganish lozim bo„ladi. Chunki 

bolaning qalbi sodda va toza bo„lib, u har qanday naqshni qabul qilishga 

tayyor. Agar yaxshilikka odatlantirilsa, yaxshilik bilan ulg„ayadi. Agar 

yomonlikka odatlansa, yomonlik bilan ulg„ayadi va javobgarlik uning 

yaqinlari bo„yniga tushadi. Shuning uchun bolani ehtiyot qilish, tarbiyalash, 

yomonliklardan pok tutib yaxshi axloqlarni o„rgatish lozim. Agar bola yuzida 

hayo nurlari ko„rinib, ba‟zi ishlardan uyalsa va hayo qilsa, uni yomon deb 

bilsa, bu yaratganning hidoyati va axloqining yaxshiligi va qalbining 

tozaligiga dalolat qiladigan yaxshilikdir. Agar bolaning holati shunday bo„lsa, 

u balog„atga yetganda komil, aqlli bo„lishi bilan kelajagi porloq. Bolaga 

chiroyli odob berishga rioya qilish diqqat-e‟tiborga sazovor ish”1. 

1 https://m.facebook.com/notes/taqvo-va-gozal-xulq 

Milliy g„urur, vatanparvarlik tuyg„usini shakllantirish har bir ota-onaning, 

tarbiyachi-murabbiylarning, jamoatchilikning Vatan oldidagi burchidir. 

Shuning uchun maktabgacha ta‟lim tashkilotlari tarbiyalanuvchilarining ota-

onalari bilan ham milliy g„urur, mafkuraviy ta‟lim ishlarini olib borilishi 

maqsadga muvofiqdir. 

Shu bois, maktabgacha ta‟lim tashkilotlari tarbiyalanuvchilarini 

yoshlikdan xalq va yurt taqdiri uchun fidoiylik tuyg„usini shakllantirish 

mafkuraviy tarbiyada muhim o„rin tutadi. Buning uchun bola hayotining 

dastlabki yillaridan boshlab uni narsalar olami bilan tanishtirishning milliy 

an‟analarimizga xos shakllarini qo„llash lozim. Chunki, davlat va jamiyatning 

kelajagi yosh avlodning qanday voyaga yetishiga ko„p jihatdan bog„liqdir. 

O„z navbatida milliy g„urur millatning ma‟naviy darajasi bilan belgilanadi. 

Yosh avlodni bolaligidan boshlab milliy g„ururli, kishilarga mehr 

muhabbatli, izzat-hurmatda bo„lish, vatanning qadriga yetish va hurmat 

qilish kabi ijobiy hislatlarni tarbiyalab borish barchamizning vazifamizdir. 

Oilaning jamiyat hayotidagi ahamiyatini o„zbek xalqi qadimgi 

davrlardanoq ta‟kidlab kelgan. 

Zardushtiylikning muqaddas kitobi “Avesto”da oila tarbiyasi 

masalalariga alohida urg„u berilgan. Ushbu asarda oilani himoyalash, bir 

necha bolani dunyoga keltirib, tarbiyalagan ayollarni mukofotlash, ularga 

nafaqa tayinlash to„g„risidagi g„oyalar o„z aksini topgan. 

Islomiy qadriyatlarda ham oilada farzandni jamiyatga munosib inson 

qilib tarbiyalash, axloqli, mehnatsevar, go„zal fazilat egasi etib 

shakllantirishga alohida ahamiyat beriladi. Xususan, “Ota o„z farzandiga 

axloq-odobdan ko„ra ko„proq meros qoldira olmaydi” degan hadisda oila 

tarbiyasidagi eng muhim jihat – farzandga axloq-odob in‟om etish ekanligi 

uqtiriladi. 

Tarixiy asarlarda mashhur shaxslarning onalari, ularning dono va 

zukkoligi, farzand tarbiyasida xalq og„zaki ijodidan foydalanganliklari 

to„g„risida ma‟lumotlar mavjud. Masalan, Ibn Arabshohning “Amir Temur” 

asarida Amir Temurning zavjalari Saroymulkxonim (Bibixonim)ning davlat 

ishlarida va bola tarbiyasida tutgan o„rni to„g„risida misollar keltirilgan. Abu 

Ali ibn Sinoning “Tadbiri manzil” asari oilaviy tarbiya muammolariga 

bag„ishlangan. Unda bola tarbiyasida xalq og„zaki ijodi va uning ahamiyati 

to„g„risida qimmatli fikrlar bildirilgan. 

“Tadbiri manzil” risolasida Ibn Sino inson tabiati azaldan axloqiy yoki 

axloqsiz bo„lmaydi, degan g„oyaning muhimligini ta‟kidlaydi. Odamlar aslida 

tayyor shaxsiy sifat, odat va ko„nikmalar bilan tug„ilmaydilar. Bunday 

xususiyatlar ularning ijtimoiy hayotida sekin-asta shaxsiy va o„zgalar tajribasi, 

ajdodlar an‟analari, ta‟lim-tarbiya ta‟sirida shakllana boradi. Bolalarning 

tarbiyasini barvaqt boshlagan ma‟qul. Tarbiya jarayonida ularga yaxshi 

ijobiy odatlarni singdirib borish, ishtiyoq va qiziqishlarini sinchkovlik bilan 

payqab olishga harakat qilish zarur. 

Bolaning barkamol inson bo„lib yetishishida xalq og„zaki ijodining ta‟siri, 

uning natijasida vujudga keladigan ruhiy, fiziologik holatlar to„g„risida 

mulohaza yuritilgan. Xalq og„zaki ijodi namunalari vositasida tarbiyalangan 

bola chidamli, mard, jasur va mehnatsevar bo„lib o„sishi ta‟kidlangan. 

Ibn Sino oila tarbiyasida otaning o„rniga alohida e‟tibor beradi. Uning 

fikricha, oila boshlig„i oila a‟zolarini tarbiyalashi, ularni to„g„ri yo„lga boshlashi 

lozim. 

Umuman, Sharq mutafakkirlari barkamol inson tarbiyasida oila, oiladagi 

muhit, irsiyat kabi omillarga alohida e‟tibor qaratish lozimligini uqtiradilar va 

shu bilan birga xalq og„zaki ijodining tarbiyaviy ahamiyatini yuqori 

baholaydilar. 

Kaykovusning “Qobusnoma” asarida ota-ona va farzandlar o„rtasida 

mehr-oqibatning saqlanishiga e‟tibor beriladi. Bunda ota o„z o„g„liga nasihat 

qilarkan, xalq donishmandligidan unumli foydalanadi. Bola tarbiyasiga 

oqilona yondashish, xalq donishmandligidan unumli foydalanish, hatto 

farzanddan norozi bo„lganda ham uni qarg„ash va urushishdan saqlanish, 

bu sohada ustozlardan ko„mak so„rash lozimligi uqtiriladi. 

Shu jihatdan olganda, xalq og„zaki ijodi namunalari asosida oilada 

bolalarni tarbiyalashga alohida e‟tibor qaratish lozim. Bunda, ayniqsa, buvi 

va bobolarning o„rni muhimdir. 



 

INNOVATION IN THE MODERN EDUCATION SYSTEM 

 

 70 

Xalq og„zaki ijodi namunalari tarkibida unga yondosh manbalar: milliy 

urf-odatlar, an‟analar, xalq o„yinlari, diniy ta‟limotlar, xalq amaliy san‟ati, 

musiqa, qo„shiq, raqs kabilar uyg„unlashgan holda namoyon bo„ladi. 

Xalq og„zaki ijodi janrlaridan biri ertaklar bolaning ilk yoshidanoq uni 

quvonchli tuyg„ularga oshno qiladi. Bola ertak qahramonlari bilan birga olis-

olislarga “sayohat qiladi”. U yerdagi hayot bilan tanishadi. Ertak uning aqlini 

charxlaydi, tafakkurini boyitadi, faraz qilish qobiliyatini o„stiradi. Oilada 

aytilgan ertakning ravon, obrazli til uslubi bola nutqini rivojlantiradi. Yorqin, 

hayotiy obrazlar uning hissiyotlariga chuqur ta‟sir ko„rsatadi. U aqlli, 

oqko„ngil, ijobiy qahramonlar bilan tanishadi, ular falokatga yo„liqqanida 

qayg„uradi, g„alaba qilishganida, yovuz va xasis kishilarni jazolaganlarda 

xursand bo„lishadi. Oilada kattalar tomonidan aytilgan ertakning ishonchli 

axloqiy g„oyalari bolani fikrlashga, o„z xatti-harakatini sevimli ertak 

qahramonlarining xatti-harakatlari bilan qiyoslashga undaydi, qahramonlar 

timsolida bolalar qo„rqmas va rostgo„y bo„lishga o„rganadilar. O„z oldilariga 

aniq maqsadlar qo„yish, unga erishish uchun harakat qilish, turli to„siqlarni 

yengib o„tish, do„stlashish, o„rtoqlariga sadoqatli bo„lish kabi sifatlarni 

bosqichma-bosqich egallab borishadi. 

Oilada kattalar tomonidan aytilgan ertaklarni bola qiziqish bilan 

tinglaydi. Ertak bolaning yoshiga mos bo„lishi zarur. Ertakni sekin-asta, 

shoshmasdan, ifodali o„qish, obrazlar qiyofasini bola ko„z oldida 

gavdalantirish zarur. 

Farzand bilan birgalikda ota-onalar ham ertakka mos chizilgan syujetli 

rasmlarni tamosha qilishlari, ularni sharhlab berishlari lozim. Bolaga unchalik 

murakkab bo„lmagan savollar berish, uni ertak yoki rasmni qayta so„zlab 

berishga undash amaliy pedagogik jihatdan juda foydalidir. Bu bolaning 

xotirasi va diqqatini rivojlantirib, o„qilgan narsaga ongli munosabatda 

bo„lishga o„rgatadi. Bolaning hayotiy tajribasi bu davrda xali juda oz bo„ladi. 

Ertak va real olam uning nazarida mutlaqo farq qiladi. Bola “chindan ham 

jodugar kampir, dev, uchar gilam bo„lganmi?” kabi savollarni beradi. 

Bunday paytda ota-ona hushyorlik bilan ertaklar bilan moddiy borliq orasida 

aloqadorlikni hamda farqlarni tushuntirib borishi lozim. Aks holda uning faraz 

qilish qobiliyatiga putur yetadi. Ertaklarga ishonchsizlik bilan qaray boshlaydi. 

Natijada ularga bo„lgan qiziqishi so„nib boradi. Masalan, uchar gilamlar 

o„rniga fan-texnika, davr taraqqiyoti natijasida samolyotlar, oynai jahon 

o„rniga televizor ixtiro qilinganligini ehtiyotkorlik bilan tushuntirish lozim. Bola 

ulg„aygan sari ertak va real olam o„rtasidagi aloqadorlikni yaxshi anglab 

boradi hamda ulardagi axloqiy-estetik qarashlarni chuqurroq o„zlashtirib 

oladi. 

Ertak, rivoyat, hikoyatlar kabilarning bola dunyoqarashiga kuchli ta‟sir 

ko„rsatishining asosiy sabablaridan biri unda real voqelikning bola yoshi va 

dunyoqarashiga mos tarzda afsonaviy, tushunarli talqin qilinishidir. Bola ruhiy 

olamiga yaqin kuchli va adolatli insonlar, yoqimtoy jonivorlar xalq og„zaki 

ijodi qahramonlari sifatida namoyon bo„ladi. XIII–XVI asrlarda temuriylar 

saltanatida zodagonlar, saroy ahillarining farzandlarini sog„lom, oqila, 

baquvvat, odobli, so„zga chechan ayol enagalar tarbiyalaganlar. Ayniqsa, 

enaganing sog„lomligi hamda ozoda va zukkoligiga alohida e‟tibor 

berilgan. Enagalarning bola tarbiyasidagi asosiy vazifasi uni o„z vaqtida 

to„g„ri ovqatlantirish, ozoda kiyintirish, toza havoda sayr qildirish, ularga 

axloq-odobdan saboq beruvchi, rivoyat va dostonlarni so„zlab berish 

kabilardan iborat bo„lgan. Qissalar, ertaklar, rivoyatlar, jangnomalar 

vositasida enagalar bolalarni go„zal axloqli, zukko, hozirjavob, uddaburon 

qilib tarbiyalashga alohida e‟tibor qaratishgan. 

Ushbu maqsadda ular xalq maqollari, matal va topishmoqlardan ham 

keng foydalanishgan. Enagalarning xalq og„zaki ijodi namunalaridan 

foydalanib qo„llagan quyidagi tarbiya usullari bolalarni tarbiyalashda muhim 

ahamiyatga ega bo„lgan: 

O„rnak-namuna ko„rsatish, o„git-nasihat berish; Vatanga muhabbat, 

jasurlik, ilmga intilish, adolatparvarlik, to„g„riso„zlik, mardlik, do„stlik, 

sadoqatlilik, ahillik, sog„lom va baquvvat bo„lishga intilish, ozodalikka rioya 

qilish kabi axloqiy sifatlarni shakllantirish va xokazo. Mazkur maqsadda ular 

ertak, rivoyat, hikoyat, maqol, qo„shiq kabilardan foydalanishgan. 

Bundan tashqari oilada qiyoslash, chiniqtirish, ayrim xususiyatlarni 

bo„rttirib tasvirlash kabi mantiqiy tafakkur xususiyatlarini rivojlantiruvchi 

shakllardan foydalanilgan va bolalarda hozirjavoblik, so„zga chechanlik, 

ravon nutqni tarkib toptirish maqsadida topishmoq, tez aytishdan 

foydalanganlar. 

Bolalarda epchillik, do„stlik, haqgo„ylik, o„zligini namoyon eta bilish kabi 

fazilatlarni shakllantirishda turli xil milliy o„yinlar ham qo„llanilgan. 

Tarix – asrlar guvohi bo„lganidek, xalq milliy ruhining aksi hisoblanmish 

maqollar ota-bobolarimiz so„zi sifatida avloddan-avlodga yetib kelgan xalq 

og„zaki ijodini boyitib turuvchi durdonalardir. 

“Otalar so„zi-aqlning ko„zi” hisoblangan maqollarning kundalik hayotda, 

odamlarning bir-biri bilan bo„lgan muomalasida ishlatilishi, kishining zehni 

o„tkir, farosatliligidan dalolat beradi. Maqollarning ta‟lim-tarbiya jarayoniga 

ta‟siri salmoqli bo„lib, undagi dono fikrlarni bolalarning ongiga singdirish, 

yaxshilik va yomonlik tushunchalarini farqlay olishga zamin yaratadi. 

Xalq maqollari yosh avlodning ma‟naviyatini o„stirishda, nutq 

madaniyatining yuksalishida va barkamollashuvida muhim manbadir. 

Kelajagimiz davomchilari – o„sib kelayotgan yosh avlod qalbida ona 

Vatanga sadoqat, ezgulik tuyg„ularini uyg„otish, ota-bobolarimiz merosi – 

milliy qadriyatlar, milliy an‟analar, g„urur-iftixorni tarbiyalashda xalq maqollari 

alohida o„ringa ega. 

Maqollar xalqning tarixiy tajribasida muhim tarbiya vositasi sifatida 

e‟tirof etilgan. Ulardan kundalik hayotda tez-tez foydalanilib turiladi. 

Ayniqsa, oilaning katta a‟zolari bolalarni yaxshilik, ezgulik, qanoat, ozodalik, 

mehnatsevarlik kabilarga undaganda maqollardan o„rinli foydalanadilar. 

Maqol qisqa va lo„nda, obrazli, grammatik va mantiqiy tugal ma‟noli 

hikmatli ibora, chuqur mazmunli gap bo„lib, u bolani mustaqil fikrlashga 

undaydi. Lo„nda va aniq fikr bayon qilishga o„rgatadi. Muayyan ritmik 

shaklga ega. Maqollarda avlod-ajdodlarning hayotiy tajribalari, jamiyatga 

munosabati, tarixi, ruhiy holati, etik va estetik tuyg„ulari, ijobiy fazilatlari 

mujassamlashgan. Asrlar mobaynida xalq orasida sayqallanib, ixcham va 

poetik shaklga kelgan. 

Maqollar mavzu jihatdan nihoyatda boy va xilma-xil. Vatan, mehnat, 

ilm-hunar, do„stlik, ahillik, donolik, hushyorlik, til va nutq madaniyati, 

shuningdek, salbiy illatlar xususida rang-barang maqollar yaratilgan. Turkiy 

xalqlarning maqollaridan namunalar dastlab Mahmud Qoshg„ariyning 

“Devonu lug„otit turk” asarida keltirilgan. 

Maqol ba‟zan masal, zarbulmasal, naql, hikmat, hikmatli so„z, tanbeh, 

mashoyixlar so„zi, hikmatli maqol, donishmandlar so„zi, otalar so„zi kabi 

nomlar bilan yuritiladi. Maqollarning ijtimoiy-siyosiy va tarbiyaviy ahamiyati 

g„oyat katta. Maqol bilan matalning bir-biridan farqi shundan iboratki, 

matalda narsa tasviri, uning tavsifi beriladi, maqolda esa to„la tugallangan 

fikr-xulosasi ifodalanadi. 

Oilada aytilgan rivoyatlar ham bolalarda milliy g„urur hissini 

shakllantirishda muhim ahamiyatga ega. Rivoyat – voqea va hodisalar, inson 

faoliyatini ba‟zan uydirmalar vositasida, ba‟zan real tasvirlovchi og„zaki 

hikoya shaklida ifodalanadi. Rivoyatning hajmi qisqa, 2 yoki 3 ta epizoddan 

tashkil topadi, an‟anaviy uslubiy shaklga ega bo„lmaydi. Odatda, oddiy 

hikoya bayonidan boshlanib, og„izdan-og„izga o„tish jarayonida erkin talqin 

qilinadi. Rivoyat asosida voqelik va tarixiy shaxs bilan bog„liq hodisalar 

yotadi. G„oyaviy mazmuniga ko„ra, tarixiy rivoyat hamda toponim 

rivoyatlarga bo„linadi. Tarixiy rivoyatlarda biror shaxs faoliyati va xalq 

qahramonlari bilan bog„liq hodisalar hikoya qilinadi, axloq va odobning 

ideal me‟yorlari tashviq etilib, muayyan dalillar haqida axborot beriladi. 

Bunday rivoyatlar Navoiy, Ulug„bek, Ibn Sino, Beruniy, Amir Temur va 

boshqalar hayoti bilan bog„liq voqea-hodisalar asosida ham yaratilgan. 

Toponim rivoyatlarda shahar va qishloq, qo„rg„on, saroy, maqbaralar nomi 

hamda ularning yuzaga kelish sabablari bilan bog„liq voqealar hikoya 

qilinadi. 

Shuningdek, hadislarda oila munosabatlarini to„g„ri tartibga solish, 

farzandlarni (halol) komil inson etib tarbiyalashga keng o„rin berilgan. 

Hadislar farzandning o„z ota-onasiga hurmatda bo„lishi, eru-xotinni murosali, 

ahil bo„lib bir-birini izzat-hurmat qilishlari, insonlarni ahloqan yetuk, ruhan pok 

boshqalarga nisbatan rahmli, mehr-shavqatli bo„lishga da‟vat etadi. 

Islom olamining mashhur muhaddisi Imom Buxoriyning “Al Adab al-

mufrad” asarining 1-24 boblarida ota-ona hurmatini joyiga qo„yish, ularni 

e‟zozlab, farzandlarning ular oldidagi burchlarini mukammal ado etishlari 

zarurligi kabi masalalar bayon qilingan. 

Hadislar yosh avlod ongida halollik ezgulik, mehribonlik, adolatlilik, 

mehnatsevarlik, do„stlik, kamtarlik, chidamlilik, sabr-qanoatlilik kabi fazilatlarni 

tarkib toptirishda muhim tarbiyaviy manba hisoblanadi. 

Xalq og„zaki ijodi namunalari bolalarda to„g„rilik, haqgo„ylik, kamtarlik, 

o„z-o„ziga tanqidiy qarash, jonkuyarlik va samimiylik, andishalilik kabi axloqiy 

sifatlarni shakllantirish, shu bilan birga yolg„onchilik, kibr-havo, o„z-o„ziga bino 

qo„yish, xudbinlik, andishasizlik kabi illatlarga qarshi kurash tuyg„usini paydo 

qilishda muhim ahamiyatga ega. Shuningdek, bolaning o„z maqsadi yo„lida 

fidoyilik, qat‟iyatlilik, mardlik, o„zini tuta bilish kabi irodaviy xususiyatlari ham 

xalq og„zaki ijodi namunalari vositasida samarali shakllantiriladi. Bunday 

sifatlarga ega bo„lgan bolalar har tomonlama kamol topgan bo„ladi. 

Hozirgi zamon pedagogikasi bola shaxsiga hurmat va uning shaxs 

sifatidagi betakrorligini tan olgan holda yondashishni talab qiladi. Mazkur 

yondashuvning muhim qirralaridan biri bolaning o„ziga xos jihatlariga putur 

yetkazmagan holda unda o„z-o„zini hurmat qilish, doimiy ravishda 

barkamollikka erishishga intilish kabi sifatlarni qaror toptirishni nazarda 

tutishdir. Olimlarning ta‟kidlashicha, bola xarakteri asosan u 5 yoshga 

to„lgunga qadar shakllanadi. Keyingi yosh bosqichlarida uning shaxsiyati 

asta-sekin rivojlanib boradi. Demak, bolaning qay tarzda shakllanishi uning 

kelajakdagi hayoti mazmunini belgilaydi. 

O„zbek oilalarida farzand tarbiyasida qo„llaniladigan tajribada sinalgan, 

milliy asosga muvofiq tarzdagi metod-usullar mavjud-ki, ularga quyidagilarni 

ko„rsatish mumkin: tushuntirish, odatlantirish, o„rgatish, mashq qildirish, 

bolalarning kundalik rejimi, ibrat-namuna, iltimos qilish, yolborish, tilak-istak 

bildirish, ma‟qullash, maslahat berish, o„git-nasihat, undash, maqtash, 

rahmat aytish, duo qilish, olqishlash, oq yo„l tilash, yupatish, ko„nglini 

ko„tarish, ta‟qiqlash (man etish), ta‟na, gina, o„pka qilish, qoralash, tanbeh 

berish, yuziga solish, uzr so„rash, majbur etish, zaharxandalik, ayblash, 

nafratlanish, gaplashmay qo„yish (arazlash), aybini iqror qildirish (qizartirish), 

qo„rqitish, mulzam qildirish, ogohlantirish, ont-qasam ichirish, do„q-po„pisa 

qilish, siylash va boshqalar. Bularning har biridan o„z o„rnida oqilona 

foydalanish kelajakda barkamol insonni tarbiyalashda yaxshi samara berishi, 

shubhasizdir. 

Bolalarda xalq og„zaki ijodi vositasida milliy g„urur hissini shakllantirishda 

ota-onalar asosan, ikki metoddan foydalanishlari lozim. 

Birinchisi ishontirish – bolaga kichikligidanoq bu ishni qilishing kerak, 

chunki uni amalga oshirish u yoki bu sabablarga ko„ra zarur deya uqtiriladi. 

Bola o„zi bajargan ishning foydali va zarurligiga ertak, doston qahramonlari 

timsolida ishontiriladi. Masalan, bolaga nima sababdan ovqatlanishdan 

oldin qo„lini yuvishi kerakligi, o„z o„rnini yig„ishtirish, o„yinchoqlarini joyiga 

tartib bilan qo„yishi zarurligi, do„stlashish va do„stga sadoqatli bo„lishning 

foydaliligi kabi g„oyalar biror ertak asosida yaratilgan diafilmlar, 

kinofilmlardagi obrazlar orqali ko„rsatib beriladi. 

Ikkinchisi – bolalarni ertak qahramonlaridan ta‟sirlanib faoliyat ko„rsatish 

orqali ijobiy fazilatlarni egallashga undash. Bolalarni mehnat qilish, yaxshilik, 

sabr-bardoshga undashda maqollardan unumli foydalanish maqsadga 

muvofiqdir. Bola muayyan ijobiy faoliyatni tartibli va izchil takrorlasa, u 

odatga aylanadi. Odatlanish kundalik tartib-intizomga rioya qilish, jumladan, 

salomlashish odobi, do„stga samimiy munosabat, ota-ona hurmatini saqlay 

bilish kabi faoliyatning ko„plab turlarini qamrab oladi. 

Boladagi yaxshi xulq, odob-axloq nishonalari asosan xalq og„zaki ijodi 

namunalari vositasida qaror toptiriladi. Chunki asardagi turli qahramonlar 

asosan bolaning ko„z oldida gavdalanadi. Ularning xatti-harakati bolalar 

uchun o„rnak, ibrat vazifasini o„taydi. Masalan, qanotlari singan qushga 

dehqonning g„amxo„rlik qilishi, baliq bergan risq-nasibaga qanoat qilmagan 

kampirning qashshoqlashib qolishi bolalarga juda tez ta‟sir qiladi. Ularda 

ochko„zlikka nafrat, laylakka mehribonlik qilgan dehqonga nisbatan esa 

mehr paydo bo„ladi, qanoatlilik tuyg„usi qaror topadi. 

Ota-ona bolada axloqiy sifatlarni shakllantirishga intilar ekan, xalq 

qahramonlari shaxsiy namunasidan samarali foydalanishlari lozim. Bunda 

ularga ertak va doston qahramonlari yordam beradi. Ertak va doston 

qahramonlari timsolida bolalarda ish va so„z birligi, lavz halolligi qaror 

toptiriladi. Xalq og„zaki ijodi namunalari asosida bolalarni tarbiyalashda 

ishontirish bilan birga rag„batlantirish, isbotlash, ta‟sir, ibrat namunasi kabilar 

muhim ahamiyatga ega. 

Bolalarni xalq og„zaki ijodi namunalari vositasida tarbiyalashda ularni 

rag„batlantirish muhim ahamiyatga ega. Bu o„rinda rag„batlantirishning 

muhim jihatlari bolalarni ijobiy qahramonlarga o„xshatishda namoyon 

bo„ladi. Jumladan, “Mening Alpomishim”, “Go„ro„g„li sultonday pahlavon 

bolam”, “Jaloliddiy Manguberdidek mard o„g„lim”, “Oybarchin qizim, 

“qaldirg„ochim”. Bunday rag„batlantirish natijasida bola ruhiyatida o„zini 

xalq qahramonlaridek his etish tuyg„usi hosil bo„ladi va yangidan-yangi 

ishlarni bajarishga ishtiyoq uyg„onadi. Xalq qahramonlari bolalarni yaxshilikka 

undovchi omil, stimul vazifasini bajaradi, o„z kuchiga ishonch hosil qiladi. 

Ota-ona maqtovi, rag„batlantirishi, ma‟qullashi unga to„g„ri ish 

qilayotganligi, o„z vazifasini yaxshi uddalaganligini bildiradi. Lekin bunda 

me‟yorga rioya qila olish kerak. Oilada bola tarbiyasida tartiblilik, insoniylik, 

kuzatuvchanlik, tirishqoqlik, vatanparvarlik kabilarni shakllantirishda ertaklar, 

dostonlar, rivoyatlardan ham samarali foydalanish kerak. 

Oilada bolalar kitobxonligini yo„lga qo„yishga ota-onalar alohida e‟tibor 

qaratishlari lozim. Oila kutubxonasining aksariyat qismini folklor namunalari 

egallashi kerak. Chunki bunday asarlar bola ruhiyatiga yaqin bo„ladi. 

Ularning tili sodda, ravon va xalqchildir. Bolada kichik yoshidan boshlab 

kitobga havas uyg„otish ota-ona faoliyatida asosiy o„rin tutishi zarur. 

Maktab yoshigacha bo„lgan bolalarga xalq qahramonlari timsoli aks 

etgan turli rangli, rasmli nashr qilingan ertak, rivoyat, hikoyatlarni taqdim etish 

lozim. Bolalarga mazkur kitoblarni o„qib berish, ularning shaxsiy kutubxonasini 

tashkil qilish katta ahamiyatga egadir. Bu kutubxonadan xalq og„zaki ijodiga 

oid asarlarning o„rin olishiga ham ota-ona alohida e‟tibor bilan yondashishi 

lozim. 

Nutq yordamida inson o„z fikri, hissiyotini ifodalaydi, muloqotga kirishadi. 

Bu esa bolaning rivojlanishida katta ahamiyatga ega. Bolada bir yoshga 

to„lganida so„zlarni o„zlashtirish layoqati vujudga keladi. Ayni shu davrda 

bola bilan ko„proq muloqotda bo„lish lozim. Bolalar ota-onalariga “Nima 

uchun, bu nima, bu kim?” kabi ko„plab savollar bilan murojaat qiladilar. 

Ularning savollariga sabr-toqat bilan javob berish, bolaning atrof-olam, ertak 

qahramonlari haqidagi tasavvurlarini kengaytirish, keyinchalik maktabda 

turli xil bilimlarni o„zlashtirishiga omil bo„ladi. Bolalarni ularning yoshiga mos 

ertak, she‟r, ashulalar bilan tanishtirib borish lozim. Bola xalq og„zaki ijodiga 

oid badiiy asarlardagi jarangdor va obrazli so„zlarni yaxshi eslab qoladi, 

hattoki tashqaridan bir-biriga bog„lanmagandek tuyilgan xalqona iboralar, 

she‟rlarni o„zlashtirish ham bolani ona tilidagi tovush va so„z boyligini 

o„zlashtirishi, uning go„zalligini anglashida katta ahamiyat kasb etadi. 

Maktab yoshidagi bolalar badiiy nutq bilan tanishish jarayonida yangi 

so„zlar hisobiga o„z nutqlarini boyitib boradilar. Maktablar, klublar, 

madaniyat saroylari turli shakldagi kutubxonalar aholi o„rtasida pedagogik 

bilimlarni tarqatishda katta ahamiyatga ega. Bunda “Ota-onalar 

maktabi”ning ham alohida o„rni bor. Turli kasb-hunar egalari bo„lgan ota-

onalar pedagogika haqida unchalik to„liq tasavvurga ega bo„lmaydilar. 

Ularni pedagogika nazariyasi va tarbiya mahoratini egallashlariga bo„lgan 

ishtiyoqlari birlashtiradi. “Ota-onalar maktabi”ni mahallalar, maktablar 

huzurida tashkil etish maqsadga muvofiqdir. Mazkur “Ota-onalar maktabi” 

dasturidan pedagogika, psixologiya, anatomiya, fiziologiya, oila tarbiyasi 

nazariyasi va amaliyoti kabi fanlar o„rin olishi zarur. Mashg„ulotlar ham qat‟iy 

jadval asosida o„tkazilishi kerak. Bunday dorilfununlarda mashg„ulotlar 1-2 yil 

davom etishi, mashg„ulotlarni pedagog, psixolog, fiziolog, yurist, shifokor, 

adabiyotshunos, tilshunos mutaxassislar o„tkazishi lozim. Shuningdek, jamoat 

tashkilotlarining namoyondalari ham mashg„ulotlarga jalb etilishi kerak. 

Kursdagi mashg„ulotlar kundalik tarbiyaviy vazifalarni hal etishda ota-

onalarga yaqindan ko„mak beradi. Bunda bolalarni xalq og„zaki ijodi 

namunalari vositasida tarbiyalash mahoratini ota-onalar faoliyatiga 

singdirishga alohida e‟tibor qaratish lozim. Xalq og„zaki ijodi namunalari 

vositasida oila tarbiyasi samaradorligini oshirishning turli yo„llari ham mavjud. 

Oila pedagogikasining hayot tajribalaridan orqada qolayotganligi 

uning samaradorligini oshirish yo„llarini izlashni taqozo qilmoqda. Jamiyat 

hayoti va shaxs tafakkurida ro„y berayotgan murakkab pedagogik 

jarayonlar o„z vaqtida ilmiy yechimlarini topishi lozim. Aks holda yoshlarning 

ta‟lim-tarbiyasiga salbiy ta‟sir ko„rsatadi. 

Xalq og„zaki ijodi namunalari ezgulik, iymon va diyonatni o„zida 

mujassamlashtirgan insonlar faoliyatini targ„ib qiladi. Ushbu asarlar tinchlik, 

birodarlik, do„stlik, hamkorlik, ezgulik kabi insoniy fazilatlarni ulug„laydi. 

Tinchlikka rahna soluvchi, birodarkushlikka asoslangan, xunrezlik va 

buzg„unchilikni keltirib chiqaruvchi har qanday qarashlarni qoralaydi. 

Pedagogika tarixida oila tarbiyasining juda ko„p namunalari uchraydi. 

Yoshlarni noto„g„ri g„oyalardan himoya qilishda xalq og„zaki ijodi namunalari 

muhim vosita bo„lib xizmat qiladi. Bunga erishish uchun quyidagilarni amalga 

oshirish kerak: 

- xalq og„zaki ijodi namunalarida ifodalangan ezgu qarashlarni 

bolalarga singdirishning yagona dasturini yaratish; 

- yosh ota-onalarning xalq og„zaki ijodi namunalari vositasida bolalarni 

tarbiyalash sohasidagi bilim va tajribalarini oshirish; 

- ota-onalarni oila pedagogikasi, falsafa, adabiyotshunoslik, tarix, 

sotsiologiya, ijtimoiy psixologiya, ma‟naviyat, huquqshunoslikka oid bilimlar 

bilan qurollantirish; 

- oilada folklor namunalari yordamida xalq pedagogikasining ijobiy 

qirralarini umumlashtirish; 

- oilalarda xalq pedagogikasining aniq, mukammal, eng muhim – 

amaliy, ijtimoiy-pedagogik dasturini ishlab chiqib, oila tarbiyasiga tatbiq 

qilish kerak. 

Ma‟lumki, xalq og„zaki ijodida ota-bobolarimiz aql-idrok egalari, sofdil 

kishilarni yovuz kuchlar qo„liga tutqazmaslikka harakat qilganlar, oilada 

bolalarni ma‟naviyat, iymon-e‟tiqod, insof va diyonat bilan boshqarishga 

alohida e‟tibor berganlar va bunda xalq og„zaki ijodi namunalaridan unumli 

foydalanganlar. 

Yoshlarda milliy g„urur hissini tarbiyalashda oila muhiti, ota-ona 

ma‟naviyati muhim ahamiyat kasb etadi. Shunga ko„ra oilaning 

muqaddasligi, ota-ona va farzandning burchi, tejamkorlik, sabr-qanoat, 

o„zaro muamola munosabatlari, uy tutish, mehnat tarbiyasi kabilar xalq 

og„zaki ijodi namunalari vositasida bolalarga singdiriladi. 

Shu sababli bolalarda milliy g„urur hissini tarbiyalashda oilaning 

vazifalari: 

- oilada sog„lom muhitni yaratish, milliy ruh va turmush tarzini hisobga 

olish, bolalar uchun ota-ona har tomonlama o„rnak bo„lishi, bolalarning ota-

onasiga, Vataniga mehr-muhabbat tuyg„usini shakllantirish, o„zaro g„amxo„r 

bo„lishni ta‟minlash; 

- bolalarini axloqiy bilim asoslaridan atroflicha xabardor qilish, ma‟rifatli 

va ma‟naviyatli kishilar bo„lib yetishishlarini ta‟minlash; 

- bolalarning ma‟naviy barkamol va jismonan sog„lom bo„lishlari uchun 

iqtisodiy va ijtimoiy muhitni yaratish; 

- bolalarda tejamkorlik va ishbilarmonlikning ma‟naviy-axloqiy 

tomonlarini shakllantirish; 

- sanitariya-gigiena, estetik me‟yorlarni singdirish, ichkilikbozlik, 

giyohvandlikka qarshi kurashishda xalq og„zaki ijodi namunalaridan xalq 

qahramonlari timsolida unumli foydalanishdan iboratdir. 

Oila tarbiyasida xalq og„zaki ijodi namunalaridan foydalanish shunisi 

bilan alohida ahamiyatga egaki, ota-ona yoki bobo-buvi o„z oldiga ongli 

tarzda muayyan maqsad qo„yadi hamda shu maqsadga erishish uchun 

intilib, uni amalga oshirishda ertaklar, maqollar, dostonlar, topishmoqlardan 

unumli foydalanadi. Xalq og„zaki ijodi namunalari vositasida oilada bolalarni 

tarbiyalashda tarbiya metodlaridan unumli foydalanish zarur. Bunda 

quyidagilarni inobatga olish kerak: 

1. Xalq og„zaki ijodi namunalari vositasida tarbiyalashning maqsadi va 

vazifalari. 

2. Ushbu tarbiyaning mazmuni. 

3. Bolalarning yosh xususiyatlari. 

4. Bolalarning fikrlash darajalari. 

5. Tarbiyalanuvchilarning individual va shaxsiy xususiyatlari. 

6. Tarbiyaning boshqaruv elementlari va hokazo. 

7. Ota-onalarning xalq og„zaki ijodidan xabardorlik darajasi. 

8. Tarbiyaviy jarayondan kutiladigan natijalar. 

Shunday qilib, oilada bolalarni xalq og„zaki ijodi namunalari vositasida 

tarbiyalash serqirra jarayon bo„lib, o„ziga xos, takrorlanmas xususiyatlarni 

o„zida namoyon qiladi. Xalq og„zaki ijodi namunalari orqali oilada bola 

felitsitologik (italyancha “felisite” - baxt), iqtisodiy, estetik, kommunikativ, 

relaksatsiya (emotsional, ruhiy-jismoniy quvvatini, mehnat qobiliyatini qayta 

tiklash) funksiyalaridan bahramand bo„ladi. Bolalarda milliy g„urur hissini 

shakllantirish uchun oilada xalq og„zaki ijodi namunalaridan foydalanish 

izchil tizim va aniq metodlar yordamida amalga oshirilishi kerak. 

